
3

E ô l’ha vosciûo de ciù che se trattasse

L’Indian, quanto ô Spagnollo, comme fræ;

E che tanto ô Selvaggio ô se mêgasse,

Comme ô Crestian, con zelo e con caitæ;

E ô lasciò che frà Boile ô protestasse,

Perchè ô veddeiva in tâ promiscuitæ

De defunti, d’infermi e d’infermê

Scandali e imbroggi condannæ da-ô Çê.


4

Dixeiva ô fratte, che trattâ cö mæximo

Riguardo e zelo e senza distinzion

Gente infedele e gente cö battæximo

O l’ëa ûn caxo de lesa-religion!..

Colombo ô rispondeiva con ciù sæximo,

Che ogni lezze a l’ha sempre a so eccezion;

Che fêua da lezze eterna e naturale

O resto allôa ô l’ëa ûn caxo eccezionale.


5

Che se trattava d’ûn’alleanza, a quæ

A l’ëa non solo a lô, ma d’infinito

Vantaggio a tûtta a reo l’umanitæ;

Che l’è ô primmo doveî e ô primmo drïto

L’ûnion fra-i ommi comme tanti fræ,

Che a giûstizia e a caitæ ô l’è ô primmo rito,

E che con questo l’ëa da fâse acquisto

Do nêuvo mondo a l’Evangelio e a Cristo.


6

Che se lê poi ô voiva dî a cônetta,

L’öfizio e a messa, fâ un’artâ a postisso,

Mortoio, esequie e l’ægua benedetta

Pe-i fedeli divoti a-ô Crocifisso,

Morti in sciö campo co-a conscenza netta

De colpe gravi, questo ô gh’ëa permisso;

Che tûtto questo in quella circostanza

Per appagâ ô so zelo ô l’ëa abbastanza.

